Yn Jerwsalem.
(Llythyr Paul at y Galatiaid_10)
Dyn ni wedi deall yn barod fod rhyw bobl wedi bod yn trïo tanseilio enw da Paul a’r pethau roedd o’n ddysgu. Roedden nhw wedi bod yn newid yr efengyl ac wedi drysu’r Galatiaid nes eu bod yn ansicr be’n union roedden nhw i’w gredu. I geisio datrys y problemau yma, anfonodd Duw Paul, Barnabas a Titus i Jerwsalem i gyfarfod ag arweinwyr yr eglwys yno. Roedd arweinwyr yr eglwys yn Jerwsalem yn cael eu cyfri yn ‘bwysig’ am eu bod wedi treulio tair blynedd gyda Iesu pan oedd o ar y ddaear. 
Iddeweiddwyr: Pobl oedd eisiau i Gristnogion dderbyn traddodiadau a defodau Iddewig yn ogystal â chredu yn Iesu oedd y rhain. Doedden nhw ddim yn cytuno fod dim ond credu yn Iesu yn ddigon. Roedden nhw’n dweud fod rhaid i bawb sy’n credu yn Nuw gadw rheolau’r gyfraith Iddewig hefyd (e.e. fod rhaid i fechgyn/dynion gael eu henwaedu).

Tybed beth oedd ymateb arweinwyr yr eglwys yn Jerwsalem i bregethu Paul? Oedd o wedi gwneud camgymeriad yn pregethu mai drwy ffydd yn Iesu Grist yn unig mae cael perthynas iawn â Duw? 
Ond wnaethon nhw ddim hyd yn oed orfodi Titus i fynd trwy’r ddefod o gael ei enwaedu, a dydy e ddim yn Iddew. 4 Roedd dryswch wedi codi am fod rhai pobl oedd yn smalio eu bod yn credu wedi eu hanfon i’n plith ni, fel ysbiwyr yn ein gwylio ni a’r rhyddid sydd gynnon ni yn ein perthynas â’r Meseia Iesu. (Galatiaid 2:3-4)
Nid Iddew oedd Titus, ond Groegwr.  Felly doedd o ddim wedi cael ei enwaedu. Roedd yr Iddeweiddwyr yn mynnu fod raid i bob dyn oedd eisiau perthynas iawn â Duw gael ei enwaedu.  Ond neges yr efengyl oedd mai ffydd yn Iesu yn unig oedd y ffordd i gael perthynas iawn â Duw.

Dyma’r gwahaniaeth rhwng dysgeidiaeth Paul a’r Iddeweiddwyr:
Iddeweiddwyr: Iesu a rhywbeth arall e.e. cadw defodau, cadw rheolau, enwaedu ayyb

Paul: ffydd yn Iesu yn unig. Doedd dim angen i Gristnogion gadw’r defodau Iddewig.

Roedd Paul a Barnabas yn Iddewon, doedd Titus ddim. Roedd Paul a Barnabas wedi cael eu henwaedu, doedd Titus ddim. Ond, roedd y tri yn credu mai Iesu Grist oedd Mab Duw, ac roedden nhw’n frodyr i’w gilydd yn y ffydd Gristnogol.

Roedd arweinwyr yr eglwys yn Jerwsalem – Pedr a Iago yn eu mysg – wedi gwrando ar Paul yn rhannu beth oedd ei neges, ac yn cytuno’n llwyr nad oedd raid i ddyn gael ei enwaedu i fod yn iawn hefo Duw. Roedd enwaedu yn perthyn i’r hen drefn, cyn i’r Meseia ddod i’r byd.

Mae efengyl sydd wedi ei thwistio/ ei gwyrdroi yn arwain at raniadau a ffraeo; mae’r efengyl go iawn yn arwain at undod a chariad. Roedd gelynion Paul a’r wir efengyl wedi sleifio i mewn i’r eglwys fel ‘ysbiwyr’. Doedden nhw ddim yn Gristnogion go iawn, ‘smalio eu bod yn credu’ oedden nhw. Doedd hi ddim yn amlwg i bobl eraill eu bod nhw ddim yn Gristnogion – mae’r ‘counterfeit’ yn debyg iawn i’r gwir yn aml. Be ydy’r pwynt cael papur £20 ffug os ydy o’n edych yn hollol wahanol i’r papur £20 go iawn.  Mae’r ‘counterfeit’ yn edrych yn debyg iawn, iawn i’r gwir, a dyna sut mae nhw’n llwyddo i dwyllo. 
Ar bwy wyt ti am wrando? Rhaid mesur popeth yn erbyn beth mae Duw yn ei ddweud yn y Beibl.

